
Богослужения мирянским чином

Успение 
Пресвятыя Славныя Владычицы нашея Богородицы и Приснодевы Марии

Изобразительные

Обедница в мирянском богослужении совершается вместо Божественной Литургии 
Старший – возглавляющий богослужение; произносит важнейшие возгласы, совершает каждение, читает Евангелие. 
Чтец – любой из мирян. 
Братия – все присутствующие на службе миряне. 

Боже, очисти мя, грешнаго. - поклон -
Создавый мя, Господи, помилуй мя. – поклон -
Без числа согреших, Господи, помилуй и прости мя, грешнаго. - поклон -
Старший:       
Молитвами Святых Отец наших, Господи Иисусе Христе Боже наш, помилуй нас. 
Братия:
Аминь. 

Братия:
Господи, помилуй. (12 раз) – читается вместо великой ектеньи - поклон -
Старший:
Слава Отцу и Сыну и Святому Духу. И ныне и присно и во веки веков. 
Братия:
Аминь. 
Старший:
Благослови, душе моя, Господа./ Благословен еси, Господи. 

Хор или чтец поет псалом 102 (первый антифон): 
1. Благослови душе моя Господа,/ и вся внутренняя моя имя святое Его. 
2. Благослови душе моя Господа,/ и не забывай всех воздаяний Его; 
1. Очищающаго вся беззакония твоя,/ исцеляющаго вся недуги твоя; 
2. Избавляющаго от истления живот твой,/ венчающаго тя милостию и щедротами; 
1. Исполняющаго во благих желание твое:/ обновится яко орля юность твоя. 
2. Творяй милостыни Господь,/ и судьбу всем обидимым. 
1. Сказа пути Своя Моисеови,/ сыновом Израилевым хотения Своя; 
2. Щедр и милостив Господь,/ долготерпелив и многомилостив. 
1. Не до конца прогневается,/ ниже во век враждует; 
2. Не по беззаконием нашим сотворил есть нам,/ ниже по грехом нашым воздал есть нам. 
1. Яко по высоте небесней от земли,/ утвердил есть Господь милость Свою на боявшихся Его. 
2. Елико отстоят востоцы от запад,/ удалил есть от нас беззакония наша. 
1. Якоже щедрит отец сыны,/ ущедри Господь боящихся Его. 
2. Яко Той позна создание наше,/ помяну, яко персть есмы. 
1. Человек, яко трава дние его,/ яко цвет сельный, тако оцветет; 
2. Яко дух пройде в нем, и не будет,/ и не познает ктому места своего. 
1. Милость же Господня от века и до века/ на боящихся Его. 
2. И правда Его на сынех сынов,/ хранящих завет Его,/ и помнящих заповеди Его/ творити я. 
1. Господь на небеси уготова Престол Свой,/ и Царство Его всеми обладает. 
2. Благословите Господа вси Ангели Его,/ сильнии крепостию, творящии слово Его,/ услышати глас словес Его. 
1. Благословите Господа вся силы Его,/ слуги Его, творящии волю Его. 
2. Благословите Господа вся дела Его,/ на всяком месте владычества Его. 

Старший:
Слава Отцу и Сыну и Святому Духу. И ныне и присно и во веки веков. 
Братия:
Аминь. 

Братия:
Благослови, душе моя, Господа, и вся внутренняя моя имя святое Его. Благословен еси, Господи. 

Старший:
Слава Отцу и Сыну и Святому Духу. 

Хор или чтец поет псалом 145 (второй антифон): 
1. Хвали, душе моя, Господа./ Восхвалю Господа в животе моем,/ пою Богу моему, дондеже есмь. 
2. Не надейтеся на князи, на сыны человеческия,/ в нихже несть спасения. 
1. Изыдет дух его,/ и возвратится в землю свою:/ в той день погибнут вся помышления его. 
2. Блажен, ему же Бог Иаковль помощник его,/ упование его на Господа Бога своего; 
1. Сотворшаго небо и землю,/ море и вся, яже в них; 
2. Хранящаго истину в век,/ творящаго суд обидимым,/ дающаго пищу алчущим. 
1. Господь решит окованныя,/ Господь умудряет слепцы. 
2. Господь возводит низверженныя,/ Господь любит праведники. 
1. Господь хранит пришельцы,/ сира и вдову приимет,/ и путь грешных погубит. 
2. Воцарится Господь во век,/ Бог твой, Сионе, в род и род. 

Старший:
И ныне и присно и во веки веков. 
Братия:
Аминь. 

Старший:
Единородный Сыне, и Слове Божий, безсмертен Сый,/ и изволивый спасения нашего ради/ воплотитися от Святыя Богородицы и Приснодевы Марии,/ непреложно Вочеловечивыйся;/ Распныйся же, Христе Боже, смертию смерть поправый,/ Един Сый Святыя Троицы,/ спрославляемый Отцу и Святому Духу, спаси нас.
Третий антифон (Блаженны)

Старший:
Во Царствии Твоем, помяни нас, Господи,/ егда приидеши во Царствии Твоем. 


На 12
Братия:
1. Блажени нищии духом,/ яко тех есть Царство Небесное. 
2. Блажени плачущии,/ яко тии утешатся. 
На 10
Братия:
1. Блажени кротцыи,/ яко тии наследят землю. 
2. Блажени алчущии и жаждущии правды,/ яко тии насытятся. 

На 8

Братия:
1. Блажени милостивии,/ яко тии помиловани будут. 

Чтец – читает тропарь  3-й песни 1-го канона
Жену Тя мертвенну, но паче естества и Матерь Божию, видевше Всенепорочная славнии апостоли, ужасно прикасахуся руками славою облистающей, яко богоприятное селение видяще.
Братия:
2. Блажени чистии сердцем, яко тии Бога узрят. 

Чтец – читает тропарь  3-й песни 1-го канона
Жену Тя мертвенну, но паче естества и Матерь Божию, видевше Всенепорочная славнии апостоли, ужасно прикасахуся руками славою облистающей, яко богоприятное селение видяще.
На 6
Братия:
1. Блажени миротворцы, яко тии сынове Божии нарекутся. 

Чтец – читает тропарь  3-й песни 1-го канона
Постиже руце досадительныя дерзаго, усечением суд нанес, Богу сохраншу честь одушевленному Кивоту, славою Божества, в Немже Слово плоть бысть.
Братия:
2. Блажени изгнани правды ради, яко тех есть Царство Небесное. 

Чтец – читает тропарь  3-й песни 1-го канона
Постиже руце досадительныя дерзаго, усечением суд нанес, Богу сохраншу честь одушевленному Кивоту, славою Божества, в Немже Слово плоть бысть.
На 4
Братия:
1. Блажени есте, егда поносят вам, и ижденут, и рекут всяк зол глагол на вы, лжуще Мене ради. 

Чтец – читает тропарь  6-й песни 2-го канона
Из Тебе Жизнь возсия, ключи девства не рушивши: како убо пречистое и живоначальное Твое тело, искушения смерти бысть причастно?
Братия:
2. Радуйтеся и веселитеся, яко мзда ваша многа на небесех. 

Чтец – читает тропарь  6-й песни 2-го канона
Из Тебе Жизнь возсия, ключи девства не рушивши: како убо пречистое и живоначальное Твое тело, искушения смерти бысть причастно?
Старший:
Слава Отцу и Сыну и Святому Духу. 

Чтец – читает тропарь  6-й песни 2-го канона
Жизни бывши храм, жизнь присносущную улучила еси: смертию бо к животу преминула еси, яже Жизнь рождши воипостасную.
Старший:
И ныне и присно и во веки веков. 

Чтец – читает тропарь  6-й песни 2-го канона
Жизни бывши храм, жизнь присносущную улучила еси: смертию бо к животу преминула еси, яже Жизнь рождши воипостасную.

Братия поет тропарь праздника (глас 1):
В рождестве девство сохранила eси, во успении мира не оставила eси, Богородице, преставилася eси к Животу, Мати сущи Живота: и молитвами Твоими избавляеши от смерти души наша.– 2 раза -
Старший:
Слава Отцу и Сыну и Святому Духу. И ныне и присно и во веки веков.

Братия кондак праздника (глас 2):
В молитвах неусыпающую Богородицу, и в предстательствах непреложное упование, гроб и умерщвление не удержаста: якоже бо Живота Матерь, к животу престави, во утробу Вселивыйся приснодевственную.

“Честнейшую...”
Братия поет “Честнейшую...”
Величит душа Моя Господа,/ и возрадовася дух Мой о Бозе, Спасе Моем. 

Припев: Честнейшую Херувим/ и славнейшую без сравнения Серафим, /без истления Бога Слова рождшую,/ сущую Богородицу, Тя величаем!
Яко призре на смирение рабы Своея,/ се бо отныне ублажат Мя вси роди.

Припев: Честнейшую Херувим/ и славнейшую без сравнения Серафим, /без истления Бога Слова рождшую,/ сущую Богородицу, Тя величаем!
Яко сотвори Мне величие Сильный/ и, свято имя Его, и милость Его в роды родов боящимся Его. 

Припев: Честнейшую Херувим/ и славнейшую без сравнения Серафим, /без истления Бога Слова рождшую,/ сущую Богородицу, Тя величаем!
Сотвори державу мышцею Своею,/ расточи гордыя мыслию сердца их. 

Припев: Честнейшую Херувим/ и славнейшую без сравнения Серафим, /без истления Бога Слова рождшую,/ сущую Богородицу, Тя величаем!
Низложи сильныя со престол, и вознесе смиренныя;/ алчущия исполни благ и богатящияся отпусти тщи. 

Припев: Честнейшую Херувим/ и славнейшую без сравнения Серафим, /без истления Бога Слова рождшую,/ сущую Богородицу, Тя величаем!
Восприят Израиля, отрока Своего,/ помянути милости, якоже глагола ко отцем нашим, Аврааму и семени его даже до века.

Припев: Честнейшую Херувим/ и славнейшую без сравнения Серафим, /без истления Бога Слова рождшую,/ сущую Богородицу, Тя величаем!

Чтец: 
Прокимен, Псалом Давидов, глас 3-ий.
Чтец: 
Величит душа Моя Господа,/ и возрадовася дух Мой о Бозе, Спасе Моем.
Братия:
Величит душа Моя Господа,/ и возрадовася дух Мой о Бозе, Спасе Моем.
Чтец: 
Яко призре на смирение рабы Своея,/ се бо отныне ублажат Мя вси роди.

Братия:
Величит душа Моя Господа,/ и возрадовася дух Мой о Бозе, Спасе Моем.
Чтец: 
Величит душа Моя Господа,/
Братия:
И возрадовася дух Мой о Бозе, Спасе Моем.
Чтец:
К Филиппийцам послания святого апостола Павла чтение
Старший читает Апостол (Флп.2,5-11). 
Братие, сие бо да мудрствуется в вас, еже и во Христе Иисусе: Иже, во образе Божии сый, не восхищением непщева быти равен Богу:Но Себе умалил, зрак раба приим, в подобии человечестем быв, и образом обретеся якоже человек: Смирил Себе, послушлив быв даже до смерти, смерти же крестныя. Темже и Бог Его превознесе и дарова Ему имя, еже паче всякаго имене, Да о имени Иисусове всяко колено поклонится небесных и земных и преисподних, И всяк язык исповесть, яко Господь Иисус Христос в славу Бога Отца.

Чтец :
Аллилуиа, глас 2-ый  
Братия:
Аллилуиа, Аллилуиа, Аллилуиа.  (без поклонов)
Чтец – читает аллилуиарий 1-й стих гласа
Воскресни, Господи, в покой Твой, Ты, и Кивот святыни Твоея. 

Братия:
Аллилуиа, Аллилуиа, Аллилуиа. 

Чтец – читает стих аллилуиария гласа 
Влятся Господь Давиду истиною, и не отвержется ея.

Братия:
Аллилуиа, Аллилуиа, Аллилуиа. 

Братия:
Господи помилуй, Господи помилуй, Господи помилуй. 

Стаpший:
От Луки Святаго Евангелия чтение. 
Братия:
Слава Тебе, Господи, слава Тебе. -поклон- 

Старший читает Евангелие (Лк.10,38 -42;11, 27- 28)
"Бысть же ходящим им, и Сам вниде в весь некую: жена же некая именем Марфа прият Его в дом свой: И сестра ей бе нарицаемая Мариа, яже и седши при ногу Иисусову, слышаше слово Его. Марфа же молвяше о мнозе службе, ставши же рече: Господи, не брежеши ли, яко сестра моя едину мя остави служити? рцы убо ей, да ми поможет. Отвещав же Иисус рече ей: Марфо, Марфо, печешися и молвиши о мнозе, Едино же есть на потребу. Мариа же благую часть избра, яже не отымется от нея. Бысть же егда глаголаше сия, воздвигши некая жена глас от народа, рече ему: блажено чрево носившее Тя, и сосца, яже еси сосал. Он же рече: темже убо блажени слышащие слово Божие и хранящии е." 
Братия:
Слава Тебе, Господи, слава Тебе. -поклон- 

Братия:
Господи, помилуй. (40 раз) – читается вместо сугубой ектеньи -поклон-
Старший:
Слава Отцу и Сыну и Святому Духу. И ныне и присно и во веки веков. 
Братия:
Аминь. 

Чтец: 
Ненавидящих и обидящих нас пpости, Господи Человеколюбче. 
Благотвоpящим благосотвоpи. 
Бpатиям и сpодником нашим даpyй яже ко спасению пpошения и жизнь вечнyю. 
В немощех сyщия (имена) посети и исцеление даpyй. 
Яже в моpи yпpави. 
Пyтешествyющим (имена) спyтешествyй. 
Слyжащим и милyющим нас гpехов оставление даpyй. 
Заповедовавших нам недостойным молитися о них (имена) 

помилyй по велицей Твоей милости. 
Помяни, Господи, бpатий наших плененных и избави я от всякого обстояния. 
Помяни, Господи, плодоносящих и добpоделающих во святых Твоих цеpквах, и даждь им яже ко спасению пpошения и жизнь вечнyю. 
Помяни, Господи, и нас, смиpенных и гpешных и недостойных pаб Твоих, и пpосвети наш yм светом pазyма Твоего, и настави нас на стезю заповедей Твоих, молитвами Пpечистыя Владычицы нашея Богоpодицы и Пpиснодевы Маpии и всех Твоих святых: яко благословен еси во веки веков. 
Братия:
Аминь. 

Братия: 
Помяни нас, Господи, егда приидеши во Царствии Твоем. - поклон -
Помяни нас, Владыко, егда приидеши во Царствии Твоем. - поклон -
Помяни нас, Святый, егда приидеши во Царствии Твоем. - поклон -
Чтец:
Лик небесный поет Тя и глаголет: Свят, Свят, Свят Господь Саваоф, исполнь небо и земля славы Твоея. (Стих) Приступите к Нему и просветитеся, и лица ваша не постыдятся. Лик небесный поет Тя и глаголет: Свят, Свят, Свят Господь Саваоф, исполнь небо и земля славы Твоея. 

Старший:
Слава Отцу и Сыну и Святому Духу. 

Чтец:
Лик святых Ангел и Архангел со всеми небесными силами поет Тя и глаголет: Свят, Свят, Свят Господь Саваоф, исполнь небо и земля славы Твоея. 

Старший:
И ныне и присно и во веки веков. 
Братия:
Аминь. 

Братия: (перекрестившись без поклона)
Верую во Единаго Бога Отца, Вседержителя, Творца небу и земли, видимым же всем и невидимым. И во Единаго Господа Иисуса Христа, Сына Божия, Единороднаго, Иже от Отца Рожденнаго прежде всех век; Света от Света, Бога Истинна от Бога Истинна, рожденна, несотворенна, Единосущна Отцу, Имже вся быша. Нас ради человек и нашего ради спасения сшедшаго с небес и воплотившагося от Духа Свята и Марии Девы и вочеловечшася. Распятаго же за ны при Понтийстем Пилате, и страдавша и погребенна. И воскресшаго в третий день по Писанием, и возшедшаго на небеса и седяща одесную Отца. И паки грядущаго со славою судити живым и мертвым, Егоже Царствию не будет конца. И в Духа Святаго, Господа, Животворящаго, Иже от Отца исходящаго, Иже со Отцем и Сыном спокланяема и сславима, Глаголавшего пророки. Во едину Святую, Соборную и Апостольскую Церковь. Исповедую едино крещение во оставление грехов. Чаю воскресения мертвых, и жизни будущаго века. Аминь. - поклон -
Старший:
Ослаби, остави, прости Боже, прегрешения наша, вольная, и невольная, яже в слове и в деле, яже в ведении и не в ведении, яже во дни и в нощи, яже во уме и помышлении, вся нам прости, яко Благ и Человеколюбец. 

Братия: (перекрестившись без поклона)
Отче наш, Иже еси на небесех! Да святитится имя Твое, да приидет Царствие Твое, да будет воля Твоя, яко на небеси и на земли. Хлеб наш насущный даждь нам днесь; и остави нам долги наша, якоже и мы оставляем должником нашим; и не введи нас во искушение, но избави нас от лукавого. - поклон -
Старший:
Господи, Иисусе Христе, Сыне Божий, помилуй нас. 
Братия:
Аминь. 

Братия поет тропарь праздника (глас 1):
В рождестве девство сохранила eси, во успении мира не оставила eси, Богородице, преставилася eси к Животу, Мати сущи Живота: и молитвами Твоими избавляеши от смерти души наша.
Старший:
Слава Отцу и Сыну и Святому Духу. И ныне и присно и во веки веков. 

Братия кондак праздника (глас 2):
В молитвах неусыпающую Богородицу, и в предстательствах непреложное упование, гроб и умерщвление не удержаста: якоже бо Живота Матерь, к животу престави, во утробу Вселивыйся приснодевственную.

Братия:
Господи, помилуй. (12 раз) – читается вместо просительной ектеньи
Старший:
Слава Отцу и Сыну и Святому Духу. И ныне и присно и во веки веков. 
Братия:
Аминь. 

Старший:
Всесвятая Троице, Единосущная Державо, Нераздельное Царство, всех благих Вина, благоволи же и о мне грешнем, утверди, вразуми сердце мое, и всю мою отыми скверну, просвети мою мысль, да выну славлю, пою, покланяюся и глаголю: Един Свят, Един Господь, Иисус Христос, во славу Бога Отца. 
Братия:
Аминь. 
Старший:
Со страхом Божиим и верою приступите.
Братия творит земной поклон с молитвой св. Симеона Метафраста: 
Се, приступаю к Божественному Причащению. Содетелю, да не опалиши мя приобщением; огнь бо еси, недостойная попаляя, но убо очисти мя от всякия скверны.
Старший:
Верую, Господи, и исповедую, яко Ты еси воистинну Христос, Сын Бога Живаго, пришедый в мир грешныя спасти, от нихже первый есмь аз. Еще верую, яко Сие есть Самое Пречистое Тело Твое и Сия есть Самая Честная Кровь Твоя. Молюся убо Тебе: помилуй мя и прости ми прегрешения моя, вольная и невольная, яже словом, яже делом, яже ведением и неведением; и сподоби мя неосужденно причаститися Пречистых Твоих Таинств, во оставление грехов и в жизнь вечную. 
Братия:
Аминь. 

Старший:
Вечери Твоея Тайныя днесь, Сыне Божий, причастника мя приими; не бо врагом Твоим тайну повем, ни лобзания Ти дам, яко Иуда, но, яко разбойник, исповедаю Тя: помяни мя, Господи, во Царствии Твоем. 
Братия:
Аминь. 

Старший причащается сам и после этого причащает мирян запасными Святыми Дарами. 
Причащая, старший говорит:
Причащается раб Божий (имя) Честнаго и Святаго Тела и Крове Господа и Бога и Спаса нашего Иисуса Христа, во оставление грехов своих и в Жизнь Вечную. Аминь. 

Братия поет причастен (во время причащения):
Тело Христово приимите, Источника безсмертнаго вкусите. 

После причащения старший говорит: 
Буди Имя Господне благословено отныне и до века - поклон - 
Буди Имя Господне благословено отныне и до века - поклон -
Буди Имя Господне благословено отныне и до века - поклон -
Братия:
Да исполнятся уста наша хваления Твоего, Господи, яко да поем славу Твою, яко сподобил еси нас причаститися Святым Твоим, Божественным, Безсмертным и Животворящим Таинам: соблюди нас во Твоей святыни, весь день поучатися правде Твоей. Аллилуиа, аллилуиа, аллилуиа.
Старший:
Слава Отцу и Сыну и Святому Духу. И ныне и присно и во веки веков. 
Братия:
Аминь. 

Чтец читает псалом 33: 
Благословлю Господа на всякое время, выну хвала Его во устех моих. 
О Господе похвалится душа моя, да услышат кротцыи и возвеселятся. 
Возвеличите Господа со мною, и вознесем имя Его вкупе. 
Взысках Господа и услыша мя, и от всех скорбей моих избави мя. 
Приступите к Нему и просветитеся, и лица ваша не постыдятся. 
Сей нищий воззва, и Господь услыша и, и от всех скорбей его спасе и. 
Ополчится Ангел Господень окрест боящихся Его, и избавит их. 
Вкусите и видите, яко благ Господь; блажен муж, иже уповает нань. 
Бойтеся Господа, вси святии Его, яко несть лишения боящимся Его. 
Богатии обнищаша и взалкаша, взыскающии же Господа не лишатся всякаго блага. 


Вместо “Достойно” до отдания поем ирмос:
Побеждаются естества уставы в Тебе, Дево Чистая: действует бо рождество, и живот пред обручает смерть  по рождестве Дева и по смерти жива, спасаеши присно, Богородице, наследие Твое
Братия творит поясной поклон и после этого поет тропарь:
Апостоле Христу Богу возлюбленне, / ускори избавити люди безответны: / приемлет тя припадающа, / Иже падша на перси приемый. / Егоже моли, Богослове: / и належащую мглу языков разгнати, / прося нам мира и велия милости.
Братия:
Слава Отцу и Сыну и Святому Духу. И ныне и присно и во веки веков. Господи помилуй, Господи помилуй, Господи помилуй. Благослови. 

Старший:
Воскресый из мертвых Господи Иисусе Христе Сыне Божий, молитвами Пречистыя Своея Матере, святаго Апостола любви Иоанна Богослова и прочих святых и всехвальных Апостол, святаго (имя святого данного дня), святых и праведных Богоотец Иоакима и Анны и всех святых, помилуй и спаси нас, яко благ и человеколюбец. 
Братия:
Аминь. 

PAGE  
10

[image: image2.png]